
1.   Իրավական ակտի անհրաժեշտությունը (նպատակը).
 Հայաստանի Հանրապետության կառավարության որոշման նախագծի անհրաժեշտությունը բխում է ընդհանուր օգտագործման պետական ավտոմոբիլային ճանապարհներով թույլատրելի առավելագույն զանգվածը գերազանցող ծանրաքաշ և (կամ) մեկ սռնու վրա ընկնող բեռնվածքը գերազանցող տրանսպորտային միջոցների նկատմամբ վերահսկողության ժամանակակից, արդյունավետ և հնարավոր խախտումները կանխարգելող համակարգ ստեղծելու անհրաժեշտությունից, ինչը կնվազեցնի տրանսպորտային միջոցների գերբեռնվածության հետևանքով  ճանապարհների վնասման դեպքերը, ինչպես նաև կբարելավի ճանապարհային անվտանգության մակարդակը:
 
2.   Ընթացիկ իրավիճակը և խնդիրները.
«Ավտոմոբիլային ճանապարհների մասին» օրենքի համաձայն ընդհանուր օգտագործման ավտոմոբիլային ճանապարհներով արգելվում են թույլատրելի առավելագույն զանգվածը և (կամ) մեկ սռնու վրա ընկնող բեռնվածքը գերազանցող ծանրաքաշ տրանսպորտային միջոցների երթևեկությունը, բացառությամբ չմասնատվող բեռների: Չմասնահատվող բեռ է համարվում ավտոմոբիլային ճանապարհներով փոխադրվող բեռը, որն առանց վնասելու հնարավոր չէ բաժանել երկու կամ ավելի մասերի:
Ծանրաքաշ բեռներ տեղափոխող տրանսպորտային միջոցներն ավել բեռնվածքի պայմաններում վնասում են ճանապարհային ենթակառուցվածքը, դեֆորմացնելով ճանապարհների պատվածքը և միաժամանակ բարձրացնելով  ճանապարհատրանսպորտային պատահարների ռիսկը: 
Ճանապարհային ցանցի վնասման դեպքերի կանխարգելման և պատշաճ վերահսկողություն իրականացնելու նպատակով,  տեսչական մարմնի կողմից ներկայումս  իրականացվում են բեռնատարների կշռման և իրավախախտումների արձանագրման գործառույթներ՝ երկու կշեռքներով, որոնք տեղադրված են Սյունիքի և Արմավիրի մարզերում: Սակայն, տրանսպորտային միջոցների կշռման ընդլայնված համակարգի բացակայությունը սահմանափակ հնարավորություններ է ստեղծում խնդրի ամբողջական լուծման և կանխարգելման հարցում: 
ՀՀ ճանապարհային ցանցը բաղկացած է շուրջ 7553 կմ ընդհանուր երկարությամբ ճանապարհային ենթակառուցվածքից, որից միջպետական նշանակության ավտոմոբիլային ճանապարհները 1822 կմ են, հանրապետական նշանակության ավտոմոբիլային ճանապարհները՝ 1971 կմ, մարզային (տեղական) նշանակության ավտոմոբիլային ճանապարհները՝ 3760 կմ:
 Ուստի, կիրառվող սահմանափակ տեխնիկական միջոցները միայն շատ փոքր ազդեցություն կարող են ունենալ ճանապարհային ցանցի պահպանման վրա՝ հաշվի առնելով դրանց կիրառման ոչ համակարգային բնույթը և տեղադրված կշեռքների հետ անմիջականորեն կապված խնդիրները: Մասնավորապես, գործող կշեռքները ոչ միայն արագ վնասվում և շարքից դուրս են գալիս, այլ նաև ենթադրում են կշռվող տրանսպորտային միջոցների կամայական ընտրության ռիսկեր, կշռման համար փաստացի ծախսվող ժամանակն իր տևողությամբ երկար է, որի հետևանքով ճանապարհներին հաճախ առաջանում են հերթեր և խցանումներ՝ խաթարելով բնականոն երթևեկությունը և անհարմարություն պատճառելով վարորդներին:
Ճանապարհային ենթակառուցվածքի բարելավման ծրագրերի շրջանակներում իրականացվող լայնածավալ ճանապարհաշինարարական աշխատանքների արդյունքում՝ պետական բյուջեի միջոցներով տարեկան վերականգնվում են շուրջ 500 կմ միջպետական, հանրապետական և տեղական նշանակության ճանապարհներ: Իրականացվող զգալի ֆինանսական և ինստիտուցիոնալ ներդրումները հստակ և համակարգված միջոցառումներ են պահանջում ճանապարհների պատշաճ պահպանումն ու ճանապարհների կյանքի տևողությունը երկարաձգելու հարցում, որը պետք է ապահովվի ոչ միայն ճանապարհների շահագործման և սպասարկման կենսունակ համակարգի ներդրման և գործարկման միջոցով, այլև ճանապարհների վնասման և դրան ուղղված տարաբնույթ իրավախախտումների կանխարգելման միջոցով:    
 Խնդրին անդրադարձել է նաև Հայաստանի Հանրապետության վարչապետը՝ ՀՀ կառավարության 2022թ. հուլիսի 14-ի նիստում՝ հանձնարարելով աշխատանքներ տանել ճանապարհների վրա ծանրաքաշ մեքենաների կշռման նպատակով հնարավորինս լայն սփռված կշեռքների ցանց ստեղծելու ուղղությամբ և խնդիրը լուծել թվայնացման տիրույթում այնպես, որ կշռման վերաբերյալ տվյալներն էլեկտրոնային եղանակով ըստ անհրաժեշտության ուղարկվեն համապատասխան գերատեսչություններին, ինչպես նաև ձեռք բերել այնպիսի ճանապարհային կշեռքներ, որոնք հնարավոր է ներկառուցել ճանապարհին, և, որոնց աշխատանքն ու կշռման արդյունքները զերծ են մարդու միջամտությունից:

3.   Կարգավորման նպատակը և բնույթը.
Համակարգի ներդրման համար ստեղծվել է մասնագիտական խումբ, առաջիկայում կստեղծվի նաև գնահատող հանձնաժողով: 
Գնման գործընթացը նախատեսվում է իրականացնել երկփուլանի մրցույթի ընթացակարգով «Գնումների մասին» օրենքի համաձայն:
Երկփուլանի մրցույթը կիրականացվի՝ նախաորակավորման ընթացակարգով:  Նախաորակավորման փուլի բոլոր մասնակիցները կարող են ներգրավվել մրցույթային գործընթացում՝ համակարգի ներդրման համար գնահատող հանձնաժողովի կողմից սահմանած որակավորման պահանջներին համապատասխանության դեպքում: Այս ընթացակարգի նպատակն է վերջնարդյունքում ունենալ թվային արդիական և ֆունկցիոնալ համակարգ, որն օգտագործելով առաջատար տեխնոլոգիաները, կստեղծի թվային լուծումներով հագեցած, մարդկային գործոնը նվազագույնի հասցրած վերահսկողական/կշռման համակարգ: 

4.   Նախագծի մշակման գործընթացում ներգրավված ինստիտուտները և անձիք
Նախագիծը մշակվել է տեսչական մարմինների աշխատանքների համակարգման գրասենյակի կողմից:

5.   Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
Հայաստանի Հանրապետության կառավարության որոշման նախագծի ընդունումը Հայաստանի Հանրապետության պետական բյուջեում եկամուտների էական ավելացում կամ նվազեցում չի առաջացնի:

6.   Իրավական ակտի կիրարկման դեպքում ակնկալվող արդյունքը.
Հայաստանի Հանրապետության ճանապարհային ցանցի ժամանակակից տեխնոլոգիաներով ծանրաքաշ մեքենանաների վերահսկողության համակարգը էապես կբարձրացնի ճանապարհային ցանցի պահպանման մակարդակը և զերծ կպահի ճանապարհները թույլատրելիից առավել բեռնված տրանսպորտային միջոցների կողմից հասցվող վնասից, ինչը հատպկապես կարևոր է ՝ հաշվի առնելով վերջին տարիներին ՀՀ կառավարության կողմից ճանապարհաշինության վրա ներդրվող էական ֆինանսական միջոցները:

7.   «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թթ. Ծրագիր, ոլորտային և/կամ այլ ռազմավարություն» 
2021 թվականի օգոստոսի 18-ի «ՀՀ կառավարության ծրագրի մասին» ՀՀ կառավարության № 1363-Ա որոշում, 3.2 կետ:
Ճանապարհաշինոթյան և ճանապարհային համակարգի զարգացման ոլորտում կիրականացվեն բարեփոխումներ հետևյալ ուղղություններով.
· Ճանապարհային ցանցի կառավարման կայուն ինստիտուցիոնալ համակարգի ձևավորում՝ ճանապարհների պահպանման և կառավարման արդիականացված համակարգի ձևավորման.. ճանապարհների շահագործման երկարակեցության բարձրացման և կապիտալ ծախսերի արդյունավետության ապահովման ճանապարհով:

8. Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

9.  Այլ տեղեկություններ.
       Չկան:

